
Bazterkeria digitala 
COVID garaian 

Bizitza aurrera ateratzea eta bizitza bera 
gozatzea da askoren espektatiba han-
diena. Ongizate hori mantentzeak, sortu 

dugun gizarte honetan, kudeaketa asko egitea 
suposatzen du ordea, erakunde publiko zein 
pribatuekin. Eta hori askok ez dugu oraindik 
behar bezala barneratuta. Eraldaketa digita-
lak aurrera darrai, eta ondorioz kudeaketak 
egiteko moduak. Gaurkoan administrazioaren 
eraldaketa digitalak ekarri dituen zenbait ara-
zotan jarriko dut begirada, arrisku egoeran 
dauden pertsonekin lan egiten duten oinarriz-
ko esku-hartze zerbitzuetan ikusiak.

COVIDa hasi zenetik erakunde publikoen 
arreta zerbitzua aldatu egin da, aurrez aurreko 
arreta eredua desagertzen ari da, eta beste al-
dean pertsona bat aurkitzeko zenbait prozesu 
digital egin behar dituzu: aurretiko hitzorduak, 
aurretiko galdetegiak, autokudeaketak... Per-
tsona gutxiago, prozesu automatizatu gehiago. 
Baina bitartean gure gizartean errealitate ugari 
ditugu: irakurtzen ez dakien jendea, modu irre-
gularrean dagoen jendea eta datu baseetan ez 
dagoena, hizkuntza ulertzen ez duena... Bestal-
de, askok ez du ulertzen administrazioaren an-
tolaketa konpetentzia ezberdinen kudeaketari 
lotua (lana, segurtasun soziala, ogasuna, osa-
suna, hezkuntza...). Zelan egiten dituzte kudea-
ketak orduan bazterkeria egoeran daudenek? 
Kasu batzuetan, euren arazoa negozio bide du-
ten pertsona eta erakundeengana joaz, hau da, 
kudeaketak egiteko kobratzen dutenengan: 
COVID ziurtagiria lortzeko, BAKQ edo Cl@ave 
ziurtagiriak lortzeko... dakartzan segurtasun 
arriskuekin.

Beste askok oinarrizko esku-hartze zerbi-
tzuetara jotzen du. Konfiantzazko pertsona 
baten laguntza bilatzen dute. Eragile hauek 
administrazioarekin kudeaketa digitalak egun 
batetik bestera euren lanetara gehitu direla 
ohartzen hasi direlarik, pertsonen arteko arre-
taren beharra ez da COVIDarekin desagertu, 
lekuz aldatu da. Arazoak marjinala dirudi gure 
gizarte handian, baina handia da bazterkeria 
arriskuan dauden pertsonentzat eta eragile 
hauentzat. Pertsonak eta bizitza erdigunean 
jarriko dituen digitalizazio eredu baten bidean 
lan egin behar dugu. 

Mozal Legea izan da azken 
hamarkada honetan arbuio 
kuantitatibo eta kualitatibo 

handiena eragin duen legea, bai Es-
painiako Estatuan, bai nazioartean. 
Aktore politiko eta sozialen gehien-
go zabalak, ikuspegi kritiko askota-
tik, errefusatu zuen araudia, bakar-
bakarrik lagata legearen sortzaileak: 
PP eta Poliziaren sindikatuak.

Sei urte baino gehiago pasa dira 
indarrean sartu zenetik. Mozal Le-
gearen bitartez herritarrak masi-
boki zigortu eta isundu dituzte 
legearen kontra mintzo direnek, 
gurean EAJ eta PSE/PSN buru. Es-
painian, oposizioa zirenean Mozal 
Legea indargabetzeaz hitz egiten 
zuten PSOE-k eta Podemos-ek. Go-
bernuan sartu eta ia bi urtez gaiari 
heldu gabe izan ondoren, orain le-
gea moldatzea da asmoa. Izan ere, 
leungarririk onena izaten jarraitzen 
du moketa zapaltzeak.

Lege bidegabe horren bidez he-
rritarrei egindako gehiegikeriak sa-
latu dituzten gizarte-eragile guztiek 
antzera hitz egin dute: “Makillajea 
da, erreforma epela da, deskafei-
natua eta berme gutxikoa”. Jakina, 
aurrerapenak ere eduki baditu: bat-
bateko manifestazioak egiteko es-
kubidea aitortzea; identifikazio eta 
miaketetan polizien neurriz gaineko 
jarrerak mugatzen saiatzeko neu-
rriak ezartzea; eta isunen zenbate-
koa pertsona bakoitzaren diru-sa-
rreren araberakoa izatea.

Baina erreforma horiek ez dira 
nahikoak. Adierazpen-, bilera-, 
manifestazio- eta informazio-as-
katasunek jarraituko dute mozala 
jarrita edukitzen, oinarrizko esku-
bideak praktikara erabiltzeagatik 
herritarrak gehien zigortzeko era-
bili dituzten artikuluak bere horre-
tan mantenduko baitira. Adibidez, 
36.6 eta 37.4 artikuluak: desobe-
dientzia, identifikatzeari uko egitea 
edota polizia agentearekiko erres-
petu falta zigortzen dutenak, eta 
poliziei arbitrariotasuna berma-

tzen dietenak. Herritarren segurta-
sunaren arloan jarri dituzten isun 
guztien ia hiru laurdenen errudun 
dira bi artikuluok.

Segurtasunerako Legeari izena 
aldatu eta Mozala erantsi izanaren 
oinarri nagusietako bat ere man-
tenduko dute: polizien "egiazkota-
sun-presuntzioa". Hau da, polizien 
hitzek beti izango dute arrazoia. Le-
gearen erabateko aplikazio arbitra-
rioa ahalbidetu eta isunen aurrean 
herritarrak egoki defendatzea era-
gozten duen muina ez dute eralda-
tu nahi izan.

Herritarrak eta herri mugimen-
duak lege berriaren idazketatik kan-
po utzi dituzte, nahiz eta lege horren 
ondorio zuzenak herritarrok sufritu 
ditugun. Hori ere ez da aldatu.

PSOE eta Podemos ez dira gai 
izan segurtasun indarren irudien 
erabilerari buruzko artikulu zital 
eta ezaguna ere indargabetzeko. 
Legearen moldaketak segurtasun-
indarren irudiak espazio publikoan 
grabatzea eta zabaltzea ahalbide-
tuko duela esan dute. Hau da, Jor-
ge Fernández Díaz PPko Barne mi-
nistroak berak ere  orain dela bost 
urte onartu zuena publikoki.

Hortxe dago gakoetako bat. Afe-
ra ez da legearen formulazioa. Izan 
ere, oraingoa askoz atseginagoa da. 
Funtsa da polizien inpunitateari ez 
diotela heldu nahi. Bestela, galde 
diezaiotela hilabete honen hasieran 
Guadalajaran epaitu duten Diego 
Herchhoren ekintzaile eta argazki-
lariari. Lau urte eta erdiko espetxe 
zigorra eskatu dute haren kontra 
2019ko martxoan etxegabetze ba-
tean argazkiak egin eta kaleratzea 
gauzatu zuten agente judizialak 
(ere) agertzen ziren irudiak zabal-
tzeagatik.

17 urteko ama, 19 urteko aita eta 
5 hilabeteko umea kalean utzi zituz-
tenak ez ditu inork epaitu edo isunik 
jarri. Protesta egiten edo zabaltzen 
duenak jarraitzen du legearen jomu-
gan. Hori ez da erreformatu. 

